
Гелена Ґіцова-Міцовчінова1

Зима
Розкрутили ся в хотарю
повітряны млины,
посыпали білым пухом
горы і долины.

Аґреґаты і турбіны
у небі не выпли,
та уж зима із рукава
білу муку сыпле.

Іван Русинко2

Шумлять лїсы
Шумлять лїсы, грають піснї,
гей, за давны вікы,
а ялічкы ся кланяють
смерекам столїтым.

Плывуть хмаркы понад горы – 
тихонько, як гуси – 
понад горы, понад лїсы
із Карпатьской Руси. 

Од Тячова, Ужгорода,
над Гуменне, Пряшів,
плывуть ід нам мілы хмаркы
з вісточков од нашых. 

Ідуть дале над Щавніцю,
над татраньскы турнї,
на Шляхтову, Білу Воду,
гет, онь3 до Остурнї. 

Петро Мурянка4

Зима щіпавіця
Зимо, зимо, щіпавіцё,
щіплеш в носик, щіплеш в лиця,
ґыцькаш губы, дреш за ушка
і зазераш до кожушка. 

Піду з тобов боёвати,
мушу я тя потоптати,
придушу тя саночками – 
не збыткуй ся ты над нами. 

Юрко Харитун

Вінчовачкы 5

Лїгай,
вночі прийде Миколай.
Рано встанеш,
штось дістанеш.
До чіжмічкы
цукерничкы –
округленькы,
солоденькы.

Вставай, 
вночі ту быв Миколай.
Як ты спав,
на облачік штось там дав.
Вставай, вставай,
позерай.

Я, Миколай,
іду із далека,
через густый лїс.
Про вашы добры дїточкы,
я штось доброго принїс.
Кілько маєте дїточок? 
– Як на небі звіздочок.
А кілько дївочок? 
– Як на луцї квіточок.
Кілько хлопцїв?
– Як у лїсї бучків.
Маю повный міх, 
подїлити я не міг.
Як будуть вставати,
треба їм роздати,
а я Миколай,
іду в другый край.

Дверї не замыкай,
вночі прийде Миколай.
Попід стрїху
несе в міху:
добротинкы, лакотинкы,
уж ся нам збігають слинкы.

Миколай за пасом
златый ключік носить.
Вночі, коли каждый спить,
дверї скоро отворить,
розвяже великый міх.
Хто быв добрый цїлый рік,
рано встане –
велічезный дар дістане.

Лїгай, 
вночі прийде Миколай.
З торбов затрясе,
добрым дїтём штось принесе.
Што принесе про дїтину злу?
Ю-ю-ю, повісти ся бою.

Колядници на уліцї,
йде коляда,
роб порядок.

Коляда за столом,
під столом солома,
в соломі ворїшкы 
наносили мышкы.

Помста зимы 6

Назлостила ся зима і задумала потрестати вшытко на світї. Наперед за-
чала ся доберати до потят: надоїв єй крик і спів потячій. Задула студїнёв, 
зорвала листя із стромів і розметала го по полю. Не было де ся потятам 
спрятати. Взяли ся, тай полетїли за море до теплых країн. А вороблї были 
лїнивы, та ся поховали під стрїхы. 

Видить зима, же не годна потятам ніч зробити. Зачала ся доберати до 
звірины. Запорошыла снїгом поля, лїсы, жене мороз за морозом. Но не 
настрашили ся ани звірята. Єдны мали кожух теплый, а другы ся по-
прятали до глубокых нор. Вовірка у дуплї орїшкы грызе. Медвідь у своїй 
норї лабу ссе. Заячік підскакує і так ся грїє. А конї, коровы, вівцї у теплых 
стайнях ці хлївах сїно мерендзяють. 

Іщі веце ся розъїдать зима, дале своє зле дїло продовжує. Жене мороз 
за морозом. Морозикы побігли по рїках, озерах, тай поправили на них 
мосты без дочок і гвоздя. А рыбы вшыткы спустили ся долов і там їм 
стало теплїше. 

„Но, чекайте!, – злостить ся зима. – Пущу ся я до людей!» Жене, за-
ганять щі силнїшы морозы. А люде наклали огня у кахлях або шпаргетах 
і посмівкують ся із зимы. А кедь до лїса ідуть, вдїють ся до теплых лах, 
кожухів. А як зачнуть дерево рубати, та іщі ся і здушать. 

Найвеце розъїдало зиму тото, же ани малы дїточкы ся єй не бояли. Они 
ся просто з нёй сміяли! Санкують ся, ліжують ся, возять ся на коньках7, 
або ся лем так ховзають, лїплять снїгуляка, та іщі і водов поливають, 
повторюючі: „Прийдий морозе, прийдий морозе, укрїпий нам дїда-снї-
гуляка!» Щіпать зима єдного хлопчіка за вуха, другого за ніс, а хлопчікы 
посучуть дакус ніс, вуха, лиця і они стануть горячіма і червененькыма як 
красне червене ябко. 

Видить зима, же никому ніч не годна учінити і заплакала од злости. 
Потекли єй слызы із стрїх. Мороз вхопив їх і приморозив на дзиндзликы 
– цомплї. А рано, як сонце вышло, зась цяпле із них. Ярь уже недалеко. 

1 Ґіцова – Міцовчінова, Г. Фіалочка,Свідник, 2010, стр. 20, 19.
2 Керча, І.: Утцюзнина, с. 39.
3 онь - аж
4 Керча, І.: Утцюзнина, с. 51.
5 Харитун, Ю., Дякую, мамко!, 2017, с. 79-80, 2023, с.84-85.

6 Керча, І: Утцюзнина, с. 49-50, незнамый автор.
7 на коньках – на корчулях

Гелена Ґіцова-Міцовчінова1

Снїгуляк
Хто же страшить од вечера
малого смугляка,
то дїточкы уж злїпили
в дворї снїгуляка.

Тїло біле як дві груды,
округла головка,
місто носа червенїє
солодка морковка.

В ёго очах засвітили
красны два (в)угликы,
а дїточкы выкрикують
з радости як дикы. 

На голові місто шапкы
малёвана миска, 
зато вітор превесело
цїлый вечур пискать.

С(в)ятый вечур12

Серед нашого народа є много 
бабскых звычаїв, котры ся най-
веце указують в рождественных 
традіціях. Найвеце чаровань і 
народных обычаїв было споєных 
із Святым вечером. 

Як рано на Святый вечур ґаз-
дыня встане, барз мерькує, жебы 
дїти, мыючі ся, не розбрызкали 
воду, бо потім їх будуть кусати 
блыхы. Вгень сама накладе і сама 
дозерать за ним, жебы грань не 
упала на землю, бо тогды буде в 
хыжі много свіріньків. Піде пус-
тити куркы, тай дасть їм їсти із 
обруча, бо кедь куркы на Святый 
вечур дзёбають зерно із обруча, 
та цїлый рік будуть ся в копі три-
мати і ястряб їх не їмить. Пак по-
чекать, покы ся розпалить пец і 
всадить до нёго крачун13.

Тым часом ґазда у хлїві робить 
порядок. Дає дость велё їсти ху-
добі, чістить єй. Їсти дає дость 
велё зато, бо худоба на Святый ве-
чур меджі собов бісїдує. Єдно ся 
другого звідує, ці є сыте. А кедь не 
є сыте, та гварить: „Такый бы мій 
ґазда быв сытый на Великдень,  як 
мы на Рождество." Зато ся ґаздове 
боять і годують добрї свою худо-
бу на Рождество. 

Но нелем родічі роблять своє 
дїло, роблять і дїти. Старшы пома-
гають родічам, а меншы  лїплять 
звізду, учать ся колядкы співати. 
Ани ся не здогадали, як полудне 

минуло. Треба іщі приладити 
Рождество у хыжі. Кедь ґазда во-
шов до хыжы, завінчовав родинї 
щастя, здравя і божского пожег-
наня. Несе ланцок і обвязує ногы 
стола, жебы штири часткы рока 
служыли вєдно на найлїпшый 
уроджай. Під стіл кладе вінок 
струча, отавы, стручкы фасолї, 
бобу, тай іншого, жебы того было 
дость за цїлый рік. Під стіл кладе і 
топір, жебы мав силу за цїлый рік. 
Невымолоченый вівсяный сніп 
роздїлив на половину. Першу по-
ловину положить на стіл і ґаздыня 
го прикрыла обрусом, другу по-
ловину снопа кладе до кута, на 
честне місто, під святый вобразик 
– ікону. Жебы тот рік быв добрый 
уроджай. Вымолочену солому 
розостелив на підлогу у хыжі на 
знак того, же Ісуско лежав в яслях 
на соломі. 

Приладивши у хыжі вшытко, 
іде до хлїва. До вух худобі дасть 
мало меду і побрызкать свяченов 
водов, жебы ся єй не їмила нияка 
нечіста сила. 

Уже надходить вечур. Цїла ро-
дина ся ішла умыти до потічка 
– на рїни до прорубы, а в хыжі 
зістає лем ґаздыня. У холодній 
водї собі вшыткы умыли тварь, 
рукы і ногы, жебы цїлый рік были 
здоровы. Як ся вернули до хыж, 
пішла ся мыти ґаздыня, причім 
набрала воды до дійника і тоту 
по вечери однесла коровам, жебы 
мали велё молока. Родина ся збе-

Зима 8

Децембер, януар, фебруар – то суть зимны місяцї. В 
зимный час сонце выходить нескоро, заходить скоро і тепла 
дає скупо. Днї суть курты, а ночі довгы-предовгы. Земля є 
покрыта снїгом, а потічкы, рїчкы, озера – ледом. Лед є такый 
грубый, же мож по нїм ходити і корчулёвати ся. Стромы 
стоять без листя, лем сосны, яліцї і смерекы хранять свої іглы. 
Птахів видно мало, лем синічкы, вороны, сорокы і вороблї 
лїтають коло хыж. Люде зо санками ідуть до лїса на дрыва. 
Полёвници в лїсї стрїляють на дичіну. Дїти ся в зимі  возять 
на санках ці корчулях, або ся ліжують і роблять снїгуляків. 

Міцнїшы хлопцї лопатами одмітують і березовыма міт-
лами замітають снїг з дворів, ходників. На дворах роблять 
пішникы.
 

Загадкы о зимі9

•	 Білый	як	цукерь,	не	мать	ніг,	а	іде.	(гїнС)
•	 В	зимі	грїє,	в	яри	тлїє,	в	лїтї	вмерать,	а	в	осени	

ожывать. (гїнС)
•	 Не	малярь,	а	малює.	(зороМ) 

Коло полудни у віторок
пришов дїдови доходок, 
пензія  зробила дїдови наладу,
купив внукови чоколаду. 

Внучок ся чоколадї зрадовав,
такой ся з нёв під стіл сховав,
там він собі красненько сїв
і помаленькы чоколаду зъїв. 

Привів внука пред зеркало
і такой дїда напало:
повів дїдо, як він знав,
бы внучік гаданку згадав. 

Нїґда ся не мыє, а фурт чісте є, 
што то є?
А мы ся підеме умыти, 
будеме над тым думати...

Взяв внучіка к умывадлї
і умыв му тварь поряднї. 
Внучік чістый, дїдо тоже,
та што то лем быти може? 

Дїду, та чім бы я быв, 
Кебы-м ся нїґда не мыв?
Дїдо спустив веселый сміх:
Но предсі чістый, білый снїг. 

Але, дїду, што то повідате,
Та ці вы таке не знате?
Гварите, же чістый білый снїг?
Такого снїгу в містї найти єм не міг.

Миколай Коневал10

Нїґда ся не мыє,
а фурт чісте є

8 Хрестоматія про 5.-9. рочник з навчанём 
русиньского языка, с. 18. 

9 Гриб, Я., 1994, s. 12.
10 Коневал, М., З русиньского сердця, 2012, с. 96-97.

11 Сухый, Ш.: Літературна выхова про 5. класу основной школы, Пряшів, 2001, с. 9-12.
12 Керча, І., Утцюзнина, с. 46-47, незнамый автор, доповнене.
13 рождественный колач.

Русиньскы обряды в зимі
11

Рождествены звычаї і традіції в минулости
– в традічній русиньскій родинї

рать у хыжі вечеряти. Наперед 
ся перед святыма образами на 
колїнах помолять. Аж позад того 
сїдають  вечеряти. За цїлу вече-
рю могла од стола одходити лем 
ґаздыня. На серединї стола сто-
яв крачун – обрядовый колач, но 
не рушають го, бо він має стояти 
нерушеный до Нового року. Дов-
кола крачуна было 7 - 12 страв і 
мало палїнкы. Каждый мусив їсти 
вшытко. Наперед ся їв хлїб з ме-
дом і ческом, мати робила з медом 
крижик на челї своїх дїтей, жебы 
їх обходило вшытко плане цїлый 
рік і жебы ся на векшых прилї-
пили фраїры. Потім могли їсти 
пістну колочену фасолю, підбиты 
грибы, даґде грибову мачанку, 
бандурчаны галушкы, обаряны 
бандуркы, пирогы з капустов 
або бандурками, даґде горох, ка-
пусту, сушену і варену овоцину 
– сливкы, грушкы, ябка... і далшы 
їдла подля реґіону. Наконець 
бобалькы намочены в молоцї з ма-
ком і медом. Повинностёв каждо-
го члена родины было покошто-
вати із каждой стравы холем єдну  
ложку, бо в протилежнім припадї 
міг быти огроженый уроджай той 
родины. Із каждой стравы зміто-
вали дакілько ложок до дійника із 
рїнёвов водов і носили єй худобі 
(в старшых добах была така стра-
ва призначена мертвым). 
По вечери наставав час розлічных 
ворожінь, заміряных на предпо-
віданя будучности. Потім родина 

выходила вон на двір і роззерала ся на вшыткы страны світа. То зато, жебы їх не болїли 
ногы, де бы лем не пішли. Молоджава пак взяла звізды, паліцї, танїстры, тай пішла горї 
селом колядовати. Дома зістала лем мати із дївками, бо і старый (єй муж) десь пішов до 
свата ці кума вінчовати. Молода дївка перед выдаём тым часом сїла собі коло воблака і 
слухала, де, з котрого боку пес забреше, бо выдты прийдуть сватачі. Неоддїлнов частёв 
Ріствяных свят были колядкы, котры ся співали од Святого вечера до Свічок (Бого-
явленія). У выходных русиньскых реґіонах (около Снины, Меджілаборець, Свідника) 
могли ходити колядовати лем хлопцї і хлопи, дївкы, ани жены не сміли увыйти до чу-
джого двора, жебы не принесли  нещастя. У западных русиньскых реґіонах (Бардеёв, 
Стара Любовня) ходили колядовати  і вінчовати і дївчата. Далшым фолклорным жан-
ром, споєным із Рождеством, были віфлеємскы гры, в котрых грають лем хлопцї. 
З каждого боку в селї было чути колядників / бетелегемцїв, як співали колядкы і вінчо-
вали до нового року. 

Вінчую, вінчую, 
бо на пецу кобасу чую.
Перестану вінчовати, 
кедь дасте покоштовати.
Вінчую, вінчую на тот новый рік, 
жебы вам выпав з пеца бік. 

Або таке вінчованя: 

Вінчую вам, вінчую, 
щастливый Новый  рік,
жебы ся вам зродила
пшеніця і біб, 
сніп при снопі, 
копа при копі, 
ґазда меджі возами, 
як місяць меджі звіздами.14

14 Гриб, Я. Букварь про русиньскы дїти, Русиньска оброда, Пряшів,  1994,  s. 81, 2015, с. 59.

А кедь ся ґазда з кіньми вертав з поля, 
жебы дома іщі напоїв худобу, дав сїна 
коровам з телятами і конїм з гачатём, 
тай і гыду насыпав зерна, а аж потім сїв 
за накрытый рождественный стіл, конї 
ся поховзли на ледї на пути, віз їм вда-
рив до заднїх лаб. Зато ся барз напуди-
ли і сполошали. Так скоро ся розбігли, 
же їх нелемже не міг Юрко Микула за-
ставити, но набрали таку скорость, же 
Юрка Микулу з порожнёго воза, уже 
без гною, легко вывернули. Одшмари-
ло го далеко од воза і не міг од болес-
ти встати. Послав свого вірного пса 
Боґара за конями, няй приведе поміч 
з валалу. І так ся стало. Боґар привів 
наперед учітеля, за учітелём пришли 
далшы валальскы хлопи із бировом, 
взяли Юрка Микулу на плечі і помалы, 

опатерно, по змерзнутій земли го не-
сли домів ід женї. Барз го болїла права 
нога і права рука, бо як падав, авкурат 
на них ся опер а може собі їх і пола-
мав. Биров закликав санїтку із Снины, 
бо сукромных авт тогды іщі в Звалї не 
было. Санїтка Юрка Микулу одвезла 
до Снины до шпыталю, де ся потвер-
дило, же як впав, зломив праву ногу і 
праву руку. Доктор на поготовости му 
руку і ногу направив, дав до ґіпсу і са-
нїтка го привезла назад домів до Звалы 
іщі перед півночов. 
Меджітым хлопцї, перестроєны за 
бетелегемцїв, уже спокійно ходили 
з учітелём і чортом од дому до дому і 
людём співали колядкы, вінчовали і за-
грали бетлегемску гру. Окрем іншых, 
співали і таку колядку: 

Коли ясна звізда
з неба засвітила, 
[тогды Пречістая Дїва
сына породила.].... ітд. 

... і завінчовали:

Коляда за столом,
під столом солома,
в соломі ворїшкы 
наносили мышкы.

Приркывайте столы,
столы яворовы,
та будете цїлый рочок
в тім домі здоровы.

- люк -

Докончіня з року 2017

У Звалї – горьскім русиньскім селї під Бескідом, жыли 
люде спокійно цїлый рік. У Звалї была ґрекокатолицька 
церьков, коло нёй стояла невелика школа з двома класами, 
а повыше школы была корчма із склепом15 і сільскый уряд. 
В урядї сидїв биров16 Штефан Петрецькый. Люде сі го 
выбрали за бирова зато, же то быв мудрый і справодливый 
чоловік. Знав розсудити сусїдьскы незгоды, погрозити хло-
пім, кедь собі выпили велё палїнкы і загнали ся на свої жены 
до биткы. Штефан Петрецькый розумів людём. Но знав по-
мочі і быдлинї – тїлным коровам ці жеребным кобылам, кедь 
было треба привести на світ телятко, або гачатко. 

Биров Штефан Петрецькый мав жену – выхырену красаві-
цю, котра ся звала Маря. Так як векшына родин в селї, і би-
ровова родина была велика. Мали вісем дїтей. Найстаршый 
сын Михалко, за ним дївочкы Вуля і Анька, пак сынове Ва-
силь, Юрко і Іван і наконець дївочка Марька і сын Андрійко. 
Дїти мали велё роботы одмала – на полю і дома. На убочах 
Бескіда дїти одмала скоро рано вставали, жебы выгнали ху-
добу, вівцї і коровы на пашу, далеко од домів до бескідьскых 
гор, під польску граніцю. Од яри до нескорой осени. Кедь 
підросли, грабали сїно двараз за лїто, першу покошену траву 
із зачатку лїта а потім пізнїше вотаву, або концём лїта ці за-
чатком восени вязали снопы із пшеніцї за косцями на полю. 
Молодшы дїти часто носили на поле їсти – то пирогы, то 
бандурчаникы або бровжены локшы з квасным молоком. 
Кедь нянько із старшыма братами накладовали высушене 
сїно із востроговок на віз, старшы дївкы го заграбовали, 
або тыж помыгали накладовати на віз, а тоты наймолодшы, 
котры принесли на поле обід, ся потім везли натїшено на 
возї наверьх сїна домів. Дїти барз любили і тот час, кедь по-
кошене зерно молотила моторова млатячка, котра ходила од 
дому до дому по цїлім валалї і молотила пшеніцю або жыто 
на зерно. А із зерном ся ходило до млина намолоти муку. По 

Авторьскы приповідкы Любы Кралёвой з першо-
го рочника Колысочкы з року 2017 мали докончіти 
дїти з учітельками на годинах русиньского языка. 
Но ку нам до редакції ся не дістали ниякы писма од 
дїтей з доконченыма приповідками, зато Колысайко 
вырїшыв сам докончіти приповідкы теты Любы в то-
горочнім, семім рочнику Колысочкы. 

На Святый вечур
колись давно у Звалї

15 склеп – сільскый обход з розлічным товаром
16 биров – староста в русиньскых селах до Другой світовой войны

роботї в соботу было в селї весело, в корчмі серед валалу 
была забава із жывов музиков. Музикантів загваряв якраз 
биров, або даколи і корчмарь. Молодшы дїти ся там ходили 
на зачатку забавы позерати на танечників і музикантів, но 
потім їх матери взяли домів спати. 

В осени бирововы дїти, но і другы дїти із села зачали хо-
дити до школы і менше робили на полю. Школа стояла коло 
церькви серед села на березї. Была то школа невелика, з 
двома класами. Коло нёй была невелика деревяна хыжа, де 
бывав учітель Іван Митрик, із своёв родинов. Вшыткы дїти 
ся тїшыли на школу, бо учітель Митрик быв барз добрый. 
Учів їх писати, чітати, раховати, спознавати природу і істо-
рію Русинів. І так рік скоро збіг, аж ся заставив на Ріствяны 
/ Рождествены свята. 

В школї з учітелём, а в церькви з попом ся звальскы дїти на-
учіли колядкы і новорочны вінчованкы. Мамкы їм пошыли 
красне біле шматя з высокыма біло-златыма шапками, жебы 
ся вболокли за бетлегемцїв. Биров Штефан Петрецькый 
із найстаршым сыном Михалком принїс до школы із лїса 
красну ялічку і завісив ї до середины векшой класы на дере-
вяну гряду. Дїти із учітелём попарадили ялічку червеныма 
яблочками, воловскыма орїхами і повторёвали колядкы і 
вінчованкы, жебы на Святый вечур могли ходити колядова-
ти людём в валалї. Не знали ся авкурат догварити, хто буде 
того року вдїтый за чорта. Учітель выбрав наконець чорта 
із старшых парібків. Пришов Святый вечур. Вшыткы бет-
легемцї і з учітелём ся зышли перед школов, выдкы ся мали 
выбрати колядовати од дому до дому. Было їх довєдна може 
двадцять. Нараз зачули за школов якысь чудны голосны 
звукы. Меншы дїти ся напудили і побігли ся притулити ід 
учітелёви, векшы ся заставили і позерали, што ся приближує 
ку ним споза школы з такым ломозом і глуком. 

І ту одразу увідїли віз із сполошаныма кіньми, котры допо-
лїдне вывезли на поле гній із своїм ґаздом, Юрком Микулом. 
Теперь ся з дикым ерджанём у великій скорости вертали на-
зад до валалу. Но ґазды ниґде не было видно, лем сполошаны 
конї ся коло школы помалы успокоёвали і ід школї пришли 
уже помалшым цвалом, но были цїлы здушены, дыхчали на-
голос, одфырковали, із ніздрїв їм выходила молга теплого 
воздуху і цїлы ся трясли. За нима прибіг чорный пес Боґар, 
котрый ся зачав крутити коло учітелёвых ніг, як кебы го звав 
назад до лїса. Учітель Іван Митрик загнав найстаршого па-
рібка із цїлой ґрупы бетлегемцїв за бировом Штефаном 
Петрецькым, жебы скликав хлопів на поміч ґаздови Юркови 
Микулови, котрого конї учітель спознав. Парібци і дїточкы 
перевболочены за бетлегемцїв не могли піти самы, без учі-
теля вінчовати. Їх учітель побіг за псом Боґаром до лїса. За 
нима побігло може пять хлопів, котрых скликав биров Ште-
фан Петрецькый, но і сам биров. Як хлопи здогонили учіте-
ля і добігли на зачаток лїса, увідїли на лїсній пути, на земли 
лежати ґазду Юрка Микулу. Путь была замерзнута і ховзка. 

(Пречіста Дїва Марія і Йосиф клячать коло малень-
кого Ісуска. Приходять ку ним ангелы, поїмають ся 
за рукы і як увідять Ісуска, од радости підскакують.) 

Ангелы вєдно:  Ісуско ся народив (Три раз).
Ангел:  Дайме то вшыткым знати.
(Возьмуть звізду і ідуть ку пастырям.)
Пастырї:  (сплять)
Ангелы вєдно:  Вставайте пастырї. Ісуско ся на-

родив.
Пастырь:  Подьме, поклоньме ся му.
Пастырь:  Звізда нас ку нёму заведе.
Пастырї:  (Ідуть за звіздов ку Віфлеєму і по-

клонять ся Ісускови.)
Пастырї вєдно:  Молиме ся, Ісуску, ку Тобі, так 

довго очекованому.
1. Пастырь:  Ісуску маленькый, так красно спо-

чіваш на тій соломі.
2. Пастырь:  Я пришов ку тобі, Ісуску, покло-

нити і помолити ся тобі.
3. Пастырь:  Посмоть на мене, Ісуску, жебы-м 

быв спасеный навікы. 
Пастырї вєдно:  Будеме Ісуска стражити. (Сядуть 

собі коло Ісуска.)
Ангел:  Подьме іщі цїлому світу звістова-

ти, же ся Ісуско народив. 
Ангел:  Подьме!

(Возьмуть звізду і ідуть ку трём цaрям. Притім ся 
озывать мелодія співанкы: “Бог ся народив.” Три 
царї ідуть за ангелами і прийдуть ку Ісускови.)

Три царї вєдно:  Мы три царї ідеме к вам,
 щастя, здравя жычіме вам.
 Щастя, здравя довгы лїта,
 мы пришли ку вам здалека.
1 царь:  Далека дорога наша
 до Віфлеєма, до салаша.  
2 царь:  А ты чорный, там іззаду, 
 не натягуй так бороду.
3 царь:  Я бороду натягую,
 добрый вечур вам вінчую.
1 царь:  А чом маш спалену тварь? Скады 

/ Выдкы же єсь царь Балтазар?
2 царь:  Я єм з Арабії царь, мам од сонця 

спалену тварь.
 У нас зима нїґда не є, а сонечко 

міцно грїє.
1 царь:  Народив ся нам спаситель, цїлого 

світа Выкупитель.
3 царь:  Подьме ся му поклонити і му 

дашто даровати.
Вєдно:  Подьме!
1 царь:  Я ті несу злато, жебы сьме тя 

вшыткы любили. 
2 царь:  Я ті несу кадило, жебы сьме тя 

вшыткы молили.
3 царь:  А я ті дам  міро на знак того, жебы 

сьме собі тя вшыткы важили.

(Так ся вшыткы поставлять вєдно допереду і заспі-
вають колядку “Бог ся народив”.)

17 Варшова, К., Ґай, М., Гриб, Я., Ясикова, М., Пряшів, 2014, с. 42.
18 Варшова, К., Ґай, М., Гриб, Я., Ясикова, М., Пряшів, 2014, с. 45.

Дїточкы ся обознамлюють з темов
Рождественных свят17

Словный матеріал:
•	 Різдво / Ріство / Рождество 
•	 різдвяна ялічка / ялинка / стромик 
•	 різдвяне украшіня / парады
•	 свічкы 
•	 салонкы / колекція 
•	 звізда 

•	 дзвінок 
•	 різдвяна вечеря 
•	 (в)ощі /хлїб /чеснок /мед/капуст-

ніця /мачанка /пирогы /бобалькы 
/рыба /шалат 

•	 рождественны поздравы: Хрістос 
раждаєтся! Славіте єго!  

Рождественна гра
18

19 Варшова, К., Ґай, М., Гриб, Я., Ясикова, М., Пряшів, 2014, с. 50.
20 Варшова, К., Ґай, М., Гриб, Я., Ясикова, М., Пряшів, 2014, с. 40.

    На   вы   -  со    -  кій го -рї           снї - жок      ся       бі  -   лї     -   є,                 де       ся       мо - я  мі   -       ла, 

де    ся       мо - я мі    -   ла,        де   ся     мо   -  я   мі-ла         на   зи  -  му      по - дї  -   є.

На высокій горї 19

/: На высокій горї снїжок ся білїє, : /
/ : де ся моя міла, де ся моя міла, де ся моя міла на зиму подїє. : /
Зроблю я єй хыжу з травы папортины, ани ї не треба на зиму перины.
Потім єй притулю ку свому сердечку, возьму я тя возьму, за свою женїчку.

Гра на спознаваня
предметів20

Дїти сидять в кругу. Єдна дїтина стоїть в серединї і повідать:
„Ходжу, глядам. Што хочу знати, подь мі, Янку, помагати. По класї ся 

перейдий, што з дерева, та найдий.“
Выбраный дїтвак глядать деревяный предмет а як го найде, вкаже го 

вшыткым дїтём. Само потім продовжує повіданём: менує друге мено а інакшый 
тіп матеріалу. Гра ся веде, аж покы ся не вычеряють вшыткы дїти. 

Учітелька повість, же медведик нашов грачкы. Принїс їх до матерьской школы 
і роздає дїтём. Дїти зарядом вказують, што дістали і описують вонкашнї знакы 
дарунків. 

Задача:
Повторьте блайбасом або пером лінії, котры перешла жабка або перелетїв гадомотыль,

по словацькы vážka.. 

Задача:
Повторьте блайбасом або пером лінії, котры має перейти квітка, делфін або гад. 

          Знаєте, чом комар
          ссе кров? 

Пара комарів є досправды інтересна. Покы 
самець є міруміловный веґетаріан, самічка 
ссе кров. Люде, котры ся менше здушать, 
суть і менше отравлёваны комаріцёв. 
Ку дозрїтю яїчок суть потребны даякы 

елементы з кровли. Самічка кладе на 
воду коло 300 яїчок. На їх дозрїва-

ня треба тілько воды, кілько ся 
змістить до єдной конзервы 

середнёй великости. 

21 Dankó, Z., Vieš, že? Zaujímavosti zo sveta prírody. Zaujímavé otázky a odpovede pre deti. 2005, с. 2-5.

Знате, як взникли кораловы зразы?21

В тропічных водах оцеанів вытваряють коралы обровскы кораловы 
зразы. З їх оплодненых яїчок ся вылягнуть вольнї плаваючі ларвы, 
котры ся усадять на вгоднім поверьху. Приїмають з воды вапник і 
ставляють собі дрібны домикы, котры припоминають горнята і з 
них ся вытворить єдна цїлость. За собов наслїдуючі ґенерації кора-
лів приїмають вапник од передходячіх ґенерацій. Тоты одумерають 
і служать як основа про далшу ґенерацію. Великый кораловый зраз 
в Австралії є найвекшов ставбов на світї поставленов жывочіхами 
– є довгый 2 000 км і розпростерать ся на 200 тісячох кілометрів 
квадратных (км2). 

Знаєте, з чого і чом взникать перла в мушли? 
Перлородка жыє на пісчанім днї чістых тропічных морей. Кедь ся 
днука до мушлї дістане зеренко піску або даякый чуджопасник, пер-
лородка зачне вылучовати ємный перлетёвый повлак. Тым повла-
ком по верствах рівномірно покрыє чуджій матеріал. Вылучованя 
перлети є обранный механізм, котрым ся перлородка бранить 
проти чуджому матеріалу у себе водну. Тырвать довгы рокы, покы
                 взникне блискача права перла. 

Знаєте, кілько ніг
має стоножка? 
Протягом дня ся стоножкы ховають, а 
із своёй скрышы выходить лем вночі. 
То значіть, же єй не можеме відїти 
через день. Жывить ся червяками, 
слимаками і мушковинов. Найвекшы 
сорты стоножок в тропічных областях 
дорастають до довжкы 33 центіметрів. 
Докаже блесково змінити скорость і є 
вызброєна єднов паров серьповитых 
пазуриків з їдовитыма жлязами. Нима 
ловить свою корысть і пущать до нёй їд. 
Наперек свому мену, стоножка має од 
17 до 70 пар ніг, не має їх 100. 

Вісемнапрямник Зденкы Цітряковой
Ідуть двоми гады а єден ся просить другого:  
- Камарате, а сьме їдовиты?
- Чом ся просиш? – говорить другый.
- .......................... (Закончіня фіґля найдете у вісемнапрямнику.)

Тайнічка
Все ростеме а нїґда з нас не убывать. Што сьме? 
(одповідь найдете в тайнічцї)

1. указує нам час
2. великый огень
3. пишеме до нёго позначкы
4. робиме з нёв на загородї
5. сорта рыбы
6. цукерлик на ялічцї
7. марґарін

АРХЕОЛОҐІЯ, 
АРХІВ, АТЕЛЬЄР, 
АТЛАС, АХАТ, 
БЛАГОСЛОВЛЇНЯ, 
БОМБАРДЯКЫ, 
БОРЩ, БОРҐ, 
БРЕЗЛЇ, БРІЛІАНТ, 
БІБЛІЯ, БІЛІАРД, 
БІОЛОҐІЯ, БІЦІҐЕЛЬ, 
ВАРЇХА, ВЕЛЬРЫБА, 
ВЕРБЛЮД, ВЕХТЕЛІЦЯ, 
ВЗДУХОВКА, ВОВІРКА, 
ВОЗДУХ, ВОЛОСЯ, 
ВОЩІНА, ВІВСЯНКА, 
ВІВЦЯ, ГАЄНКА, 
ГРАДЬСКА, ДОСЛЇДОК, 
ДРУЖСТВО, ДЫНЯ, 
ЕПОХА, ЕСЕЙ, КОШИК, 
КРЕЙДА, ПОСУХ, 
СЕРЕНЧА, СТАТІВ, 
УРАҐАН, ФІАЛКА, 
ЦВІТ, ЧАСОСЛОВО, 
ШПЕКУЛАНТ, ЯЛІЧКА, 
ҐАВЧ, ҐЕРШЛ

Вісемнапрямник: Бо єм сі акурат вкусив до языка.
Tайнічка: Нашы рокы


